
IJTIMOIY AHAMIYATI YUQORI LOYIHALARNI 
DAVLAT-XUSUSIY SHERIKLIGI ASOSIDA 
BOSHQARISHNI TAKOMILLASHTIRISH

Taspanova Ayzada Kenjebayevna
Qoraqalpoq davlat universiteti
“Menedjment va iqtisodiyot asoslari” kafedrasi dosenti (PhD)
Email: taspanovaayzada@gmail.com

Annotatsiya. Mazkur maqolada davlat–xususiy sheriklik (DXSh) mexanizmining ijtimoiy ahamiyatli loyihalardagi o‘rni, 
mavjud muammolar va ularni bartaraf etish bo‘yicha taklif hamda tavsiyalar yoritilgan. Shuningdek, DXSh loyihalarini 
samarali boshqarishning institutsional, tashkiliy va iqtisodiy jihatlari tahlil qilinadi.

Kalit soʻzlar: davlat–xususiy sheriklik (DXSh), ijtimoiy infratuzilma, loyiha boshqaruvi, investitsiya, risklarni taqsimlash, 
iqtisodiy samaradorlik, moliyaviy mexanizmlar, tender jarayoni, monitoring va audit.
Abstract. This article highlights the role of public–private partnership (PPP) mechanisms in socially significant projects, 
existing problems, and proposals and recommendations for addressing them. It also analyzes the institutional, 
organizational, and economic aspects of effectively managing PPP projects.

Key words: public-private partnership (PPP), social infrastructure, project management, investment, risk sharing, cost-
effectiveness, financial mechanisms, tender process, monitoring and audit.
Аннотация. В данной статье раскрыта роль механизма государственно-частного партнёрства (ГЧП) в социально 
значимых проектах, существующие проблемы, а также предложения и рекомендации по их устранению. Кроме 
того, анализируются институциональные, организационные и экономические аспекты эффективного управления 
проектами ГЧП.

Ключевые слова: государственно-частное партнерство (ГЧП), социальная инфраструктура, управление проектами, 
инвестиции, распределение рисков, экономическая эффективность, финансовые механизмы, тендерный процесс, 
мониторинг и аудит.

K I R I S H
So‘nggi yillarda O‘zbekistonda iqtisodiy islohotlarning asosiy yo‘nalishlaridan biri ijtimoiy infratuzilmani 

rivojlantirishga xususiy sektorni yanada keng jalb etishdan iborat bo‘lib, bunda davlat–xususiy sheriklik 
muhim vosita sifatida shakllanmoqda. DXSh modeli nafaqat budjet yukini kamaytiradi, balki ijtimoiy xizmatlar 
sifatini oshirish, innovatsiyalarni joriy etish va boshqaruv samaradorligini ta’minlashga xizmat qiladi. Jahon 
iqtisodiyotida xizmat ko‘rsatish sohasi o‘zining beqiyos ijtimoiy-iqtisodiy ahamiyati, shuningdek, ushbu sohada 
davlat–xususiy sheriklik (DXSh) munosabatlarining o‘ziga xos xususiyatlari bilan ajralib turadi. 

Bu holat xizmat ko‘rsatish sohasining milliy iqtisodiyot tarkibidagi o‘rnini mustahkamlaydi. Xususan, 
rivojlangan mamlakatlarning yalpi ichki mahsulotida xizmat ko‘rsatish sohasining ulushi 60–80 foizni tashkil 
etadi. Shu bilan birga, ilm-fan va innovatsion faoliyatni moliyalashtirishga yo‘naltirilgan investitsiyalar hajmi 
YAIMga nisbatan 3,0 foiz atrofida bo‘lib, ushbu mablag‘larning qariyb 2/3 qismi xususiy tadbirkorlik subyektlari 
hissasiga to‘g‘ri kelmoqda.

M A V Z U G A  O I D  A D A B I Y O T L A R  S H A R H I
Davlat-xususiy sheriklik (DXSh) ijtimoiy infratuzilmalarni boshqarish va modernizatsiya qilishda 

samaradorlik, moliyaviy barqarorlik hamda innovatsion boshqaruv usullarini integratsiya qilishga imkon 
beruvchi mexanizm sifatida jahon iqtisodiy adabiyotida keng o‘rganilgan. E. Yescombe DXShning institutsional 
mohiyatini tahlil qilib, samarali sheriklik uchun shaffof risk taqsimoti, mustahkam huquqiy baza va uzoq muddatli 
shartnoma intizomi zarurligini ta’kidlaydi. Unga ko‘ra, ijtimoiy loyihalarda davlatning kafolat mexanizmlari 
investor ishonchini shakllantiruvchi hal qiluvchi omildir.

G. Hodge va C. Greve o‘z tadqiqotlarida DXShni faqat moliyalashtirish vositasi sifatida emas, balki davlat 
xizmatlarini strategik yetkazib berish modeli sifatida baholab, loyihalarning ijtimoiy natijadorligi, hisobdorligi 
va foydalanuvchilar qoniqishi ko‘rsatkichlari bo‘yicha baholash tizimlari yetarli darajada takomillashmagan 
mamlakatlarda DXSh kutilgan samarani bermasligini ta’kidlaydi. Ular ijtimoiy sohada DXShni joriy etishda 
monitoring, shartnoma intizomi va mustaqil baholovchilar rolini alohida ko‘rsatadi.

OECDning davlat boshqaruvi bo‘yicha tahlillari ijtimoiy ahamiyatli loyihalarda DXSh modeli eng samarali 
bo‘lishi uchun loyiha tanlashdan boshlab ekspluatatsiya bosqichigacha bo‘lgan butun sikl bo‘yicha qiymat-
uchun-qiymat (Value for Money) baholash zarurligini qayd etadi. Tashkilot ekspertlari davlatning haddan tashqari 
kafolat berishi yoki risklarni nomutanosib o‘z zimmasiga olishi natijada DXSh loyihalarida fiskal barqarorlikka 
tahdid paydo bo‘lishini ko‘rsatib o‘tadi.

World Bank PPP Group tomonidan o‘tkazilgan tadqiqotlarda infratuzilma kam rivojlangan davlatlarda asosiy 
muammolar sifatida loyihalash bosqichidagi noaniqliklar, risklarni noto‘g‘ri taqsimlash, tender jarayonlaridagi 
shaffoflik yetishmasligi va kadrlar salohiyatining pastligi e’tirof etilgan. Shuningdek, ular ijtimoiy ta’lim, sog‘liqni 
saqlash va kommunal xizmatlar kabi sohalarda DXShning muvaffaqiyati davlat tomonidan aniq regulyativ 
ko‘rsatmalar va natijaga yo‘naltirilgan kontrakt tizimiga bog‘liq ekanini asoslaydi.

Rivojlanayotgan davlatlar misolida A. Akintoye DXShning moliyaviy arxitekturasini tahlil qilib, bank kreditlash 
mexanizmlarining zaifligi, kafolatlar tizimining cheklanganligi va kapital bozorlarining rivojlanmaganligi ijtimoiy 
loyihalarda xususiy sektor ishtirokini cheklovchi omillar ekanini ta’kidlaydi. Olim shuningdek, risklarni baholash 
metodologiyalari va loyiha boshqaruviga zamonaviy yondashuvlar (PMI, PRINCE2, CPM)ning joriy etilishi 
samaradorlikni oshirishini ko‘rsatadi.

O‘zbekistonda DXShni rivojlantirish bo‘yicha akademik tadqiqotlar, jumladan A. Turaev va A. Nigmonov 
tomonidan olib borilgan ishlarda milliy tajriba, huquqiy islohotlar, tender mexanizmlarini takomillashtirish, ijtimoiy 
sohalarda xususiy sektor ishtirokini rag‘batlantirish masalalari yoritilgan. Ularning fikricha, ijtimoiy loyihalarda 
samaradorlik ko‘p jihatdan davlat organlari o‘rtasidagi muvofiqlashtirish darajasi, normativ baza barqarorligi va 
xarajat-foyda tahlillarining professional darajada olib borilishiga bog‘liq.

B. Abdukarimov DXShning iqtisodiy mexanizmlarini o‘rgangan holda, loyihalarda risklarni taqsimlash 
bo‘yicha yagona standartlarning yo‘qligi, xususiy sektor uchun uzoq muddatli moliyaviy instrumentlarning 
rivojlanmaganligi hamda tashkilotlar o‘rtasidagi funksional bo‘linishlar samaradorlikni cheklayotganini asoslaydi.

Xalqaro tajribalar tahlili, xususan Buyuk Britaniya, Kanada va Janubiy Koreya amaliyotlari shuni ko‘rsatadiki, 
DXSh modeli ayniqsa ijtimoiy ahamiyatli loyihalarda samarali ishlashi uchun mustaqil audit, shaffof baholash 
mexanizmlari va raqamlashtirilgan monitoring tizimlari majburiy talablardan biridir. Iqtisodchi olim M. Grimsey 
davlatning haddan tashqari optimistik prognozlar bilan shartnomalar tuzishi natijada ko‘plab loyihalarda 
xarajatlarning oshishi va ijtimoiy foyda pasayishi holatlari yuzaga kelganini ta’kidlaydi.

Adabiyotlar sharhi umumlashtirilganda, ijtimoiy loyihalarda DXShning muvaffaqiyati quyidagi omillarga 
bog‘liqligi ko‘rinadi: institutsional ishonchlilik, shaffof raqobat mexanizmlari, risklarni adolatli taqsimlash, 
uzluksiz monitoring-audit jarayonlari, davlat kafolatlari va professionallikka asoslangan loyiha boshqaruvi. Bu 
omillarning uyg‘unligi DXSh asosidagi ijtimoiy loyihalarda barqaror natijalarga erishish imkonini beradi.

T A D Q I Q O T  M E T O D O L O G I YA S I
Tadqiqot metodologiyasi ijtimoiy ahamiyatga ega DXSh loyihalariga oid normativ hujjatlar, xalqaro 

tashkilotlar ma’lumotlari, ilmiy nashrlar hamda amaliy loyihalar bo‘yicha ochiq statistik bazalar tahliliga 
asoslandi. Ma’lumotlar kontent tahlili, taqqoslash, qiymat-uchun-qiymat baholash yondashuvi va institutsional 
tahlil yordamida qayta ishlanib, asosiy xulosalar shakllantirildi.

T A H L I L  V A  N A T I J A L A R
Jahon iqtisodiyotida ijtimoiy barqarorlikni mustahkamlash va inson kapitali samaradorligini oshirishda 

ijtimoiy xizmatlar sohasini rivojlantirishning tashkiliy-iqtisodiy mexanizmlarini takomillashtirish, aholi farovonligini 
oshirish, ijtimoiy xizmatlar sohasini rivojlantirishning tashkiliy-iqtisodiy mexanizmlarini takomillashtirish 
bo‘yicha olib borilayotgan tadqiqotlar, avvalo, moliyaviy barqarorlik va samarali boshqaruvni ta’minlashga 
qaratilgan. So‘nggi yillarda ijtimoiy-iqtisodiy rivojlanishning strategik dasturlari doirasida ijtimoiy davlatni 
rivojlantirish, demokratik islohotlarni chuqurlashtirish, qonun ustuvorligini ta’minlash, «Elektron hukumat» 
tizimini takomillashtirish, tashqi savdo, soliq va moliya siyosatini liberallashtirish, iqtisodiyotda davlat ishtirokini 
kamaytirish, kichik biznes va xususiy tadbirkorlikni qo‘llab-quvvatlash, ijtimoiy sohadagi xizmatlarning iqtisodiy 
samaradorligini oshirishga alohida e’tibor qaratilmoqda. Tadqiqotchi ijtimoiy xizmatlar sohasini rivojlantirish 
nazariyasi va amaliyotidan kelib chiqib, ijtimoiy xizmatlarga iqtisodiy tizimda iste’molchilarning ijtimoiy-iqtisodiy 
ehtiyojlarini qondirishga qaratilgan iqtisodiy subyektlar (davlat, xususiy va nodavlat sektorlari) tomonidan 

ko‘rsatiladigan pullik va bepul xizmatlar turi sifatida ta’rif bergan. Bunday ta’rifning kiritilishi ijtimoiy xizmatlarning 
iqtisodiy tizimga xizmat ko‘rsatish sohasidagi o‘rnini aniqlash va uning murakkab kompleks kategoriya ekanligini 
tushunish imkonini beradi.

Bu borada quyidagilar uning tashkiliy-iqtisodiy mexanizmlarini takomillashtirish zarurligiga asos bo‘lib 
xizmat qilishi isbotlandi:

a) tashkiliy-iqtisodiy mexanizmlar va ularning tarkibi;
b) ijtimoiy xizmatlar resurslari;
v) ijtimoiy xizmatlar bozorida xizmat ko‘rsatish ko‘rsatkichlari;
g) rivojlanish konsepsiyasi;
d) ijtimoiy xizmatlar sohasi turlarining tasnifi;
e) O‘zbekistonda ijtimoiy xizmatlar.
Hozirgi sharoitda DXSh tizimini yanada rivojlantirish uchun mavjud jarayonlarni metodik takomillashtirish 

imkoniyatlari kengdir. Normativ-huquqiy baza bosqichma-bosqich yangilanib, DXSh jarayonlarini yanada 
aniqroq tartibga solishga xizmat qilishi kutiladi. Mas’ul organlar faoliyatining o‘zaro integratsiyasini kuchaytirish 
orqali loyiha boshqaruvi jarayonlarida yagona yondashuv shakllanishi, hamkorlik samaradorligi oshishi 
prognoz qilinadi. Risklarni taqsimlash bo‘yicha yagona standartlarni ishlab chiqish investorlar uchun barqaror 
institutsional muhit yaratib, loyihalar ishonchliligini mustahkamlashi mumkin.

Xususiy sektorni ijtimoiy sohalarga jalb etish mexanizmlarining takomillashuvi yangi investitsion oqimlarni 
shakllantirishi, shu orqali ijtimoiy infratuzilma modernizatsiyasiga turtki berishi kutiladi. Bank kreditlari va 
kafolatlar tizimining rivojlanishi esa DXSh loyihalarining moliyaviy barqarorligini mustahkamlovchi omil sifatida 
namoyon bo‘ladi. Loyihalarni boshqarish bo‘yicha malakali kadrlar tayyorlash tizimini rivojlantirish natijasida 
zamonaviy boshqaruv yondashuvlarini chuqur egallagan mutaxassislar soni ortishi, bu esa loyihalar sifati va 
natijadorligini oshirishi prognozlanadi.

Shuningdek, PMI, PRINCE2, CPM, Agile kabi ilg‘or metodologiyalarning amaliyotga keng tatbiq etilishi DXSh 
jarayonlarining shaffofligi, tezkorligi va moslashuvchanligini ta’minlashi mumkin. Natijadorlikka yo‘naltirilgan 
baholash mexanizmlarini kuchaytirish esa loyihalar samaradorligini tizimli o‘lchashga va boshqaruv qarorlarini 
asoslangan holda qabul qilishga imkon yaratadi. Mustaqil monitoring va nazorat institutlarining rivojlanishi 
shartnoma majburiyatlarining o‘z vaqtida va sifatli bajarilishini qo‘llab-quvvatlab, DXSh tizimining umumiy 
ishonchliligini oshirishi prognoz qilinadi (1-rasm).

1-rasm. Ijtimoiy xizmatlar sohasining resurslari1

1	  Muallif ishlanmasi

Mahsulotlarni yaratish va ehtiyojlarni qondirish bir vaqtning o‘zida sodir bo‘lmaydi, chunki iste’mol ishlab 
chiqarishdan keyin keladi. Biroq ijtimoiy xizmatlar sohasida shunday xizmatlar mavjudki, ularning yaratilishi 
bir vaqtning o‘zida muayyan resurslar ishtirokida ehtiyojni qondirishni anglatadi. Ijtimoiy xizmatlar ko‘rsatish 
jarayonlarida foydalanish mumkin bo‘lgan barcha vositalar va imkoniyatlar yig‘indisi sifatida resurslarning 
ishtiroki alohida ahamiyatga ega.

Ijtimoiy xizmatlar sohasining maqsad va vazifalaridan kelib chiqib, tizimlilik nuqtayi nazaridan uning 
faoliyat ko‘rsatishining asosiy yo‘nalishlarini ijtimoiy yordam, ijtimoiy sug‘urta va ijtimoiy xizmatlar kabi muhim 
faoliyat turlariga ajratish mumkin, degan xulosaga kelindi. Ular birgalikda ijtimoiy soha iqtisodiyoti majmuini 
tashkil etadi va markazida inson turgan, inson farovonligini ta’minlashga qaratilgan turli funksiyalarni bajaradi. 
Ijtimoiy xizmatlarga bag‘ishlangan qonunchilik va qonunosti me’yoriy hujjatlar ularning shakllanishi va faoliyat 
ko‘rsatishida muhim vosita bo‘lib xizmat qiladi. Xususan, fuqarolarning Konstitutsiyada mustahkamlab qo‘yilgan 
iqtisodiy va ijtimoiy huquqlari o‘z-o‘zidan ijtimoiy xizmat ko‘rsatish obyektlarini yaratish va ularning faoliyat 
ko‘rsatishini hayotiy zaruratga aylantiradi.

Ushbu resurslarning qariyb 65 foizi aynan xizmat ko‘rsatish sohasida amalga oshirilayotgan davlat–xususiy 
sheriklik loyihalari hisobidan jalb etilmoqda. Natijada, zamonaviy iqtisodiy modelda davlat va xususiy sektor 
hamkorligini yanada chuqurlashtirish, ayniqsa, xizmatlar bozorida innovatsion yechimlar va barqaror rivojlanish 
mexanizmlarini joriy etish masalasi dolzarb ahamiyat kasb etmoqda. Bu borada xizmat ko‘rsatish sohasida 
davlat–xususiy sheriklik mexanizmlarini samarali tashkil etish va rivojlantirish bo‘yicha kompleks chora-tadbirlar 
ishlab chiqilib, amaliyotga joriy etilmoqda.

Bugungi kunda respublikamizda xizmat ko‘rsatish sohasini barqaror rivojlantirish, xizmat turlarini zamonaviy 
va innovatsion shakllarda tashkil etish hamda sohada ijtimoiy ahamiyatga molik loyihalarni amalga oshirishda 
davlat–xususiy sheriklik (DXSh) mexanizmlarini joriy etishga alohida e’tibor qaratilmoqda. Xususan, O‘zbekiston 
Respublikasi Prezidentining 2024-yil 30-avgustdagi “Oʻzbekiston Respublikasida 2024 — 2030-yillarda davlat-
xususiy sheriklikni rivojlantirish chora-tadbirlari toʻgʻrisida”gi PQ-308-son2 qaroriga muvofiq, Iqtisodiyot va moliya 
vazirligi tuzilmasida umumiy shtat birliklari doirasida davlat muassasasi shaklidagi “Davlat–xususiy sheriklik 
loyihalari markazi” loyiha ofisi tashkil etildi. Mazkur loyiha ofisiga davlat–xususiy sheriklik mexanizmlarini 
rivojlantirish sohasida muhim vakolatlar yuklatilganligi, jumladan, Davlat–xususiy sheriklik jamg‘armasiga kelib 
tushayotgan mablag‘lardan samarali va maqsadli foydalanishni tashkil etish ushbu yo‘nalishning strategik 
ahamiyatidan dalolat beradi; davlat–xususiy sheriklik loyihalarini moliyalashtirish imkoniyatlarini kengaytirish 
maqsadida xalqaro moliya tashkilotlari va xorijiy tijorat banklari ishtirokida to‘g‘ridan to‘g‘ri investitsiyalar 
jamg‘armalarini tashkil etish talab qilinadi.

X U L O S A  V A  T A K L I F L A R
DXSh asosida loyihalarni boshqarishni takomillashtirish bo‘yicha takliflar:
– DXSh bo‘yicha yagona milliy standartlarni ishlab chiqish;
– shartnoma modellari va risklarni boshqarish bo‘yicha metodikalarni takomillashtirish;
– ochiq ma’lumotlar asosida tender jarayonlarini shaffoflashtirish;
– kafolatlar, soliq imtiyozlari va subsidiyalar orqali xususiy investorlarni jalb etish;
– DXSh loyihalari uchun maxsus investitsiya fondi tashkil etish;
– xalqaro moliya institutlari bilan hamkorlikni kengaytirish;
– DXSh, loyiha boshqaruvi va iqtisodiy tahlil bo‘yicha maxsus o‘quv kurslarini joriy etish;
– mahalliy mutaxassislarni xalqaro tajriba almashinuvi dasturlariga jalb qilish;
– DXSh loyihalarining yagona raqamli platformasini yaratish;
– sun’iy intellekt asosida risklarni baholash va monitoring qilish;
– loyihalarning ijtimoiy-iqtisodiy samaradorligini baholash bo‘yicha avtomatlashtirilgan tizimlar yaratish.
Davlat–xususiy sheriklik asosida ijtimoiy ahamiyatli loyihalarni boshqarish O‘zbekistonning barqaror 

iqtisodiy rivojlanishi, ijtimoiy infratuzilmaning modernizatsiyasi va aholi turmush darajasining oshishida muhim 
o‘rin egallaydi. DXShning institutsional, tashkiliy va moliyaviy mexanizmlarini takomillashtirish orqali loyihalar 
samaradorligi sezilarli darajada oshadi. Shu bois, mazkur sohada kompleks islohotlarni izchil amalga oshirish, 
innovatsion yondashuvlarni keng qo‘llash va xususiy sektor imkoniyatlaridan to‘liq foydalanish zarur.

